
Электрон журналга

“Яшел бишек” конкурсы өчен
Без киләчәк өчен җаваплы!
(Татар теленнән бәйләнешле сөйләм үстерү дәресе. VIII сыйныф, рус төркеме)
Гөлүзә ФӘЙЗЕТДИНОВА,

Казандагы 113 нче мәктәпнең I квалификация категорияле татар теле һәм әдәбияты укытучысы
Максат:
– укучыларның бәйләнешле сөйләм телләрен үстерү;
– табигатькә сакчыл караш тәрбияләү, укучыларның экология фәненнән белемнәрен тирәнәйтү;
– табигатьнең кеше тормышындагы әһәмияте турында укучыларның белемнәрен ныгыту;

Чара барышы

I. Оештыру
Укытучы. Исәнмесез, укучылар! Хәерле көн!
(Укытучы укучыларга сораулар бирә.)
– Бүген ничәнче число?
– Һава торышы нинди?

– Табигать безгә нәрсә бирә? (Табигать безгә азык, кием, торыр урын бирә.)

– Һаваны нәрсә пычрата? (Һаваны завод-фабрикалар пычрата.)
– Татарстанда нинди елгалар бар? (Татарстанда Идел, Кама, Агыйдел, Ык, Нократ, Мишә елгалары бар.)
– Сез нинди кошларны беләсез? (Аккош, күгәрчен, саескан, сандугач, тукран h.б.)
– Укучылар, сез кошларга ничек ярдәм итәсез? (Без аларга кышын җимлекләр куябыз, яз көне агачларга оялар эләбез.)
II. Актуальләштерү
Проблемалы ситуация тудыру.

Укытучы. Укучылар, безнең киләчәгебез нәрсәдән һәм кемнәрдән тора? (Безнең киләчәгебез – безнең кулларбызда. Табигатьне сакларга, аны пычратмаска тиешбез.)
– Кеше хыялланырга, бик еш үзенең киләчәген күз алдына китерергә ярата. Укучылар, сезнең дә киләчәк тормышыгыз турында уйлаган вакытларыгыз буламы? (Укучыларның җавапларын тыңлау.) Нинди генә хыяллар булса да, алар безнең уртак йортыбыз, без яшәгән планета белән бәйле. Әйдәгез әле, бергәләп безнең уртак йортыбыз –Җиребезне 10, 20, 30 елдан күз алдыбызга китереп карыйк. Ул нинди булыр? (Укучыларның җавапларын тыңлау.)
– Димәк, без бүген сезнең белән нәрсә турында сөйләшербез инде? (Без бүген табигать, экология турында сөйләшербез.)
III. Уку мәсьәләсен кую
Интерактив сөйләшү.
Укытучы. Беркемгә дә сер түгел, безнең планетабыз экологик һаләкәт алдында тора. Ул кешелекнең үзенә яный башлады. Биосфера законнарын бозган өчен, адәм баласы сәламәтлеге белән түли. Шунысы бик аяныч, кичәге буыннарның кылган гамәлләре өчен бүген генә түгел, киләчәк буыннарга да түләргә туры киләчәк. Котылу юлы бер генә – табигать белән дус булырга, аның таләпләрен үтәргә, Җир байлыкларын кулланучы булып түгел, саклаучы булып яши башларга. Табигать шундый итеп яратылган ки, анда барысы да үз урынында, бернәрсә дә артык та, ким дә түгел. Кеше үзенең саксыз гамәлләре белән табигатьтә булган тотрыклыкны бозды. Бервакыт күп аулау аркасында Татарстанда бүреләр бик нык кимеде. Алар аз булгач, куяннар күп үрчеде, алар авыл хуҗалыгы культураларына, ашлык-игеннәргә, бакча-урманнарга зур зыян сала башлады. Галимнәр бу хәлне өйрәнеп шуны ачыклады – бүреләр авыру, хәлсез куяннарны гына аулый торган булганнар. Шуның белән куяннар саны артмаган да, кимемәгән дә. Бүреләр үзенә күрә урман санитарлары ролен үтәгәннәр. Алар нык кимегәч, баланс бозылган. Кешенең хәзер төп бурычы – шушы балансны торгызу, аны саклау. Табигать экспериментлар белән мавыгуны яратмый, аны кабул итми.

Бервакытны Австралиягә сыерлар алып киләләр. Яшел материкка сыерлар килгәч, кыска гына вакыт эчендә бөтен Австралия сыер тизәге белән тулган. Сәбәбе – сыер тизәген эшкәртүче чебеннәр материкта булмаган. Фермерларга ашыгыч рәвештә олы материктан самолет белән чебен ташырга туры килгән. Димәк, бүген экологиянең нинди законнары бар соң? (Укучыларның җавапларын тыңлау.)
Проблемалы ситуация «Озынборыннар кирәкме?»
Укытучы. Беркөнне ике балыкчы елга буенда балык тотып утырганнар. Алар утырган җирдә озынборыннар бик күп булган. Яшь балыкчы эченнән генә: “Эх, табылса иде шушы усал җаннарны юк итүче галим!”– дип уйлаган. Карт балыкчы берни дә әйтмичә, хәзер генә үзе тоткан хариус дигән балыкның корсагын ярып җибәргән. Балыкның корсагы озынборыннар белән шыплап тулган була. Укучылар, димәк әлеге төр бөҗәкләрдән балыкчыларны кем коткарган? (Укучыларның җавапларын тыңлау.)
Укытучы. Әйе, табигать бик акыллы. Тере организмнарның санын ул үзе җайлый. Табигатьтә барысы да бер-берсенә бәйләнгән һәм тигезләшкән. Менә шушы бәйләнешне өйрәнүче фән экология дип атала.Укучылар, ә сез үзегез нинди мисаллар китерә аласыз? (Норвегия, Кытайда булган хәлләр турында мисаллар китерәләр.)
IV. Уку мәсьәләсен чишү

Укытучы. Без хәзер яңа интернет-платформа kahoot.it ресурсында урнашкан тест эшләп алырбыз.
	Укытучы
	Укучы
	проектор

	kahoot.com сайтына кереп шәхси кабинетында алдан ясалган тестын ача. («Играть» дигән төймәгә басарга кирәк.) Аннан соң, уенның вариантларын сайлый. Алга таба, махсус шушы тест өчен, җидесанлы пинкод барлыкка килә.
	Укучылар интернетка тоташкан телефон яки планшетларыннан kahoot.it сайтына керәләр. Ачылган битләрендә укытучы әйткән пинкодны, исеменнәрен кертәләр.
	Җидесанлы пинкод барлыкка килә.
Теркәлгән укучылар исемлеге күрсәтелә.

	Бөтен укучылар теркәлгәч, башларга (начало) дигән төймәгә баса, тест башлана.
	Инглиз телендә телефон экраннарында «Сез әзерме?» (Are you ready?) соравы чыга.
	Тестның исеме чыга.

	
	Төп экраннан җавапны сайлап, телефон экранында күрсәтелгән фигурага басалар.
	1 нче сорау: тестка җавап вариантлары күренә. Алар төрле төстәге геометрик фигуралар рәвешендә чыга.

	Укучылар тиз һәм дөрес җавап бирергә тиеш. Ахырда рейтинг ярдәмендә билгеләр куела.
	
	Рейтинг һәр сораудан соң биш кешелек һәм ахырда пьедестал формасында өч кешелек нәтиҗә чыга.


Тест:
1. Тереклек ияләренең әйләнә-тирә белән бәйләнеше турындагы фән ничек атала? (Экология, биология, зоология, астрономия.)
2. Кайсы хайван 45 көн буена су эчмичә тора ала? (Ишәк, ат, арыслан, дөя.)

3. Кайсы кошны «урман санитары» дип йөртәләр? (Сандугач, тукран, песнәк, карга.)

4. Кайсы бөҗәк иң көчлесе? (Чебен, озынборын, бал корты, кырмыска.)

5. Абага кайчан чәчәк ата? (Кыш көне, җәй көне, көннәр кыскаргач, беркайчан да чәчәк атмый.)
6. Голливуд актеры эко-проектлар хәйриячесе, табигатьнең чын сакчысы________. (Ричард Гир, Бред Питт, Леонардо Ди Каприо, Джонни Депп.)
7. Татарстанда нинди урман тыюлыгы бар? (Раифа, Осиново, Арча, Тукай урманы тыюлыгы.)

8. Агулы томан ничек атала? (Ураган, тайфун, смог, азу.)
9. Кайсы үсемлек җәяүлеләрнең дусты булып санала? (Ромашка, мәтрүшкә, бака яфрагы, әрем.)

10. Һаваны пычратучы төп чыганак. (Автотранспорт, агачлар, тирес, электростанция.)
Чынмы яки ялганмы?

1. Nike компанияce 20 елдан артык төрле илләрдә иске кроссовкалар кабул итү пунктлары ача. Вакланган резина табаныннан йөгерү юлларын, баскетбол мәйданчыкларын ябу өчен материаллар әзерлиләр. (+)
2. Мәскәүдәге Чиста буа (Чистые пруды) элек Поганые пруды дип аталган. Чөнки анда ташландык сулар агыза торган булалар. Аннан соң бу урыннар князь Меньшиков территориясенең шәхси җиренә әверелә. Бу вакытта буаларны чистарталар. (+)
3.Озынборыннардан бернинди файда юк. Килешәсезме? (–)
V. Йомгаклау

Укытучы. Димәк, укучылар, без бүген дәресебездә нәрсәләр турында сөйләштек? (Укучыларның җаваплары тыңлана.)
– Сез нәрсәләр, кемнәр турында белдегез? (Укучыларның җавабы тыңлана.)
– Әйе, табигать, экология турында сөйләштек. Без сезнең белән үзебезнең киләчәгебез турында һәрвакыт уйларга тиешбез. Табигать барысын да бездән яхшырак белә. Безгә беркайчан да табигатьне “яхшыртырга” теләп, аның табигый процессын бозарга ярамый. Җир анабызны саклыйк, яратыйк! Без киләчәк өчен җаваплы!
– Дәресебезне Җәвад Тәрҗемановның «Табигать китабы» шигыре белән тәмамлыйбыз.

Әйдәгез урманга һәм кырга
Табигать китабын укырга.

Бу китап гаять зур, гаять бай.

Анда бар: Җир, Су, Күк, Кояш, Ай.

Йөрибез урманда, аланда,

Җәнлекләр, кош-кортлар күп анда.

Хуш исле чәчәкле җөмләләр,

Нокталар урнына гөмбәләр.

Биредә сүзләрнең яме бар:

Исе бар, төсе бар, тәме бар.

Кайберсен авызга кабасың,

Искиткеч ләззәтен табасың.

Хәтта син йомсаң да күзләрне,

Укыйсың бу тере сүзләрне.

Әнә бит сандугач чүтелди:

“Кошларга тияргә түгел”, – ди.

Чишмәдә салкын су чылтырый:

“Эчәсең килмиме?” – дип сорый.

Бал корты, безелдәп, бал җыя.

Тирәндә кырмыска бер оя.

Битләрне иркәли йомшак җил,

Гүзәл ул мәңгелек Туган ил!
Укытучы. Шулай итеп, киләчәк буыннар да шушы матур тормышта яшәсен өчен, безгә табигатебезне сакларга кирәк! Бу безнең бурычыбыз!
Өй эше. Мәкальләрне язып бетерергә.

1. Болытсыз ... (яңгыр булмас).
2. Тамчы тамып ... (таш тишә).

3. Каз килсә – ... (яз килә).

4. Бүредән курыксаң, ... (урманга барма).

5. Көтүче нинди – ... (көтү шундый).

6. Урман ... (киексез булмас).
– Дәрес тәмам, сау булыгыз!

